Коми Республикаын челядьлысь дзоньвидзалун бурмӧдан кампаниялӧн сьӧмӧн могмӧдан выль механизм сетіс  бур бӧртасъяс

Та йылысь юӧртіс Коми Республикаса Юралысь Вячеслав Гайзер Россияса Президент Владимир Путинӧн нуӧдӧм сӧвещание бӧрын. Сӧвещание дырйи сёрнитісны челядьлы да томуловлы гожся шойччӧм котыртӧм йылысь.

Кыдзи уськӧдіс тӧд вылӧ В. Гайзер, 2012 воӧ Коми Республикаын  республиканскӧй сьӧмкуд тшӧт весьтӧ челядьлысь дзоньвидзалун бурмӧдан учреждениеясӧ путёвкаяс сьӧмӧн могмӧдӧмлӧн вежсис механизмыс, мый серти таво тырвыйӧ мынтісны пикӧ воӧм челядьлы путёвкасӧ да туйсӧ, а сідзжӧ тырвыйӧ мынтісны енбиа челядьлы путёвкаяс,  туйсӧ артавтӧг. Мукӧд категория челядьлы мынтісны Коми Республика мутасса лагеръясӧ путёвкалысь донсӧ  шӧр дон арталӧмӧн (2011 воӧ мынтісны донлысь 85 %-сӧ).

«Вежсис дзоньвидзалун бурмӧдан кампаниялӧн сьӧмӧн могмӧдан система, унджык сьӧм сетісны республиканскӧй сьӧмкудйысь, мый муніс ӧткымын категория челядьлы путёвкаяс мынтӧм вылӧ, такӧд ӧттшӧтш шойччыны ветлысь челядьлӧн лыдыс эз чин, сэк жӧ шойччӧмыс котыртсис колана тшупӧдын.  Дзоньвидзалун бурмӧдан кампания вылӧ ставнас таво вӧлі торйӧдӧма 580 миллион шайт. Тайӧ сьӧмыс сьӧмкудлӧн став тшупӧдысь, а сідзжӧ и сьӧмкудйӧ пырттӧм сьӧм», - юӧртіс В. Гайзер.

Коми Республикаса Юралысь сідзжӧ тӧдчӧдіс, мый шойччӧм да челядьлысь дзоньвидзалун бурмӧдӧм котыртігӧн торъя ин босьтісны  видзчысянлункӧд йитчӧм юалӧмъяс — пӧжарысь видзчысьӧм, челядьӧс шойччанінӧ нуигӧн лёкторйысь видзӧм, а сідзжӧ сёян-юанлӧн ногтуй. «Ми ставным майшасим Краснодар крайын олысьяс да гӧсьтъяс вӧсна, юкам накӧд ыджыд шогсӧ. Миян шуд вылӧ,  республикаысь челядь сэні эз вӧвны, но век жӧ, ми ёся видзӧдім Коми Республикаысь челядь бӧрся, кодъяс шойччисны Черноморьеса берег дорын», - тӧдчӧдіс В. Гайзер. - «Дзоньвидзалун видзан кампаниялӧн бӧръя бӧртасъяс йылысь ми кутам сёрнитны кӧч тӧлысьын. Но ӧні нин ми видлалам юалӧмъяс дінмуяслысь да лагеръяслысь лыддьӧг паськӧдӧм йылысь, кӧні эськӧ вермисны шойччыны республикаса челядь. Верктуяӧн лоӧны - енбиа челядьлы, том спортсменъяслы, дзоньвидзалун дзескӧдӧм позянлуна челядьлы профильнӧй да специализируйтӧм лагеръяс. Ми кӧсъям сӧвмӧдны  челядьлы санаторно-курортнӧй бурдӧдчӧм да шойччӧм кузя удж, коді кутас збыльмӧдсьыны Россия сайын, шуам, Крымын. Крымкӧд лӧддза-номъя тӧлысьын вӧлі нин кырымалӧма ёртасьӧм йылысь артмӧдчӧм».

Вячеслав Гайзер сідзжӧ юӧртіс, мый ыджыд удж вӧлі нуӧдӧма  Коми Республика мутасын челядьлысь дзоньвидзалун бурмӧдан лагеръяслысь инфраструктура да материально-техническӧй подув да интернат сяма канму велӧдан учреждениеяслысь велӧдчан да опыт сетан овмӧсъяс  бурмӧдӧм кузя.  2012 воӧ та вылӧ торйӧдӧма 32,4 миллион шайт. Тайӧ сьӧм вылӧ нуӧдсьӧны пожарысь видзчысян техникаӧн могмӧдӧм кузя уджъяс, ньӧбӧны технологическӧй оборудование, пызан-улӧсъяс, бурдӧдчанторъяс, спорт инвентарь.

*** 2012 воӧ Коми Республикаысь вермисны шойччыны да бурдӧдны дзоньвидзалунсӧ 36 000 челядь, на пиысь 11 719 — олӧмын пикӧ воӧм ныв-зонпосни. 5790 морт шойччисны Чёрнӧй да Азовскӧй мореяслӧн берегъясвывса шойччан базаясын.

